
Jon Egataa
Ripia Agaa

Go pepa madaare kone re laapo-rupa ia. Kris-
ten onaanu aapa Gote-para Si Yesu Krais lapo
raapu lo robaa padane sua pirinalo raba mulalo
tisa. Yapare ribaane-para piri onaamenimimaki-
raawa yola pena kone naia.
Go ribaane-para piri onaame gupa teme: Go su

amaa ia oyaenuri ora epe yaenu-daa dia teme.
Yesuri ora Gote-na si yaade. Goa pea-pulu nipu
ora aa aalua go su amaa yaenu raapu mada
narabuloa piralia. Niaa su amaa onaame pema-
rupa goa mada napalia. Nimumi gupa simi: Aa
meda Gote raapu epe-rupa piritalo palia-daare go
aa nipu su amaa yaenu madaa kone naina simi.
Goa pea-ga go yaenu ratape madaa kone naina.
Jon-mere Kristen onaame go piane agaa na-

pagena kone isa. Nipumi gupa sa: Yesu ora
aa opesa. Goa pua onaame Yesu madaa kone
rulasimi. Nimumi Gote raaname waru omoa pa
onaanu page raaname omalepape.
Robonu gupa adamina:
Aba adape agaa (1.1-4)
Paa-para ribaa lapo (1.5–2.29)
Gote-na nogo naaki-para Seten-na nogo naaki
lapo (3.1-24)

Ora agaa-para ya agaa lapo (4.1-6)
pedo pu raana ompape kone sua kogono pam-
ina (4.7-21)

Kone rulaawa su amaa kone rabuaniaamina
(5.1-21)

Oro yaalo pirape agaana agaa
1 Gore ora aba ripia isade yaere neme nimi-

para go pepa madaa tua repaato. Niaa aposel
kogono aanuri niaana inimi go yae adoa kimi
page oraasima. Goa pea-ga niaame epe-rupa oro
yaalo pirape agaa madaa remaa tua otaatema.
2 Go oro yaalo pirape agaare abade penaame
amaa ipisa rabu niaame adesima. Goa pea-pulu
niaame go yae madaa agaa loa epe-rupa oro
yaalo pirape yae madaa remaa laketema. Abade
nipu aapa raapu pirisa pare amaa penaame ipisa-
pulu niaame nimi lagialema. 3 Niaamere aba
adoa pagema-pulu go madaare niaame agaa la-
gialema. Gupa lagialemare niaa raapu kone pu
robaa padane-para saminalo pema. Goa pua
niaana aapaGote-para nipuna si YesuKrais raapu
page go kone sua niminaainalo pema. 4 Goa
pua niaame go agaa pepa madaa talemare gore
niaana robaa-para raaname waru omape kone
sua rata mea polalo pema.

Niaame oro yaalo kagaa pirape kone sua pora
pamuamina

5 Go agaa nipuna simi niaa laginaloa niaame
pagoa nimi-para gupa lagialema. Gote nipu ora
paa-rupa pia-pulu nipu madaa oge ribaane wae
yae page oro meda naia. 6 Goa pea-ga niaame
nipu raapu piramina tema pare niaamewalawae
ribaane-para pora pamualimare niaame niaana
pamualimade pora madaa yaa agaa tema. 7 Goa

pea pare niaame epe paana pora adoa epe-rupa
pamualima-daare niaame niaana amenu raapu
padane-para pawasi epe-rupa piralima. Goa
palima-rupare Gote-na Si Yesu omoa yaapi kilip-
isare niaana wae yaenu rayo mea rubenalo pisa.
Goa pua nipu epe paa-para pia-pulu niaame go
nipuna pora mogetema.

8 Goa pea pare niaame ni pupitagi ne aa tema-
daare gore niaana bipa niaa makiraawa niaana
robaa-para ora agaa naia. 9 Goa pea pare ni-
aame niaana wae yaenu rayo aba lapalalima
rabu Gote-me niaa nagimalia. Dia yapare nipumi
epe kone padane sua niaana wae yaenu mea
rubalia. Goa pua wae yaenu rayore mea ruboa
niaa maepeaalia. 10 Goa pea pare niaame abade
waea meda napisu temare go agaamere niaame
Gote ora yaa agaa ne aa mapiralima. Goa pua
go-rupa temare nipuna agaare niaana pu robaa-
para naia.

2
Krais-re niaa raba mi aa piruaaya

1 Gore nimi naa nogo naakinu nimimi waea
napaliminalo neme go Gote-na agaa nimi re-para
tua repaato. Goa pea pare onaa medame waea
paliare niaana raba mi aa Yesu Krais pia. Nipumi
aapa raapu padane-para pirua niaa raba mulalo
aapa-para ogeyo pia. 2Nipumi niaana wae yaenu
mea rubatalo nipuna kogono pea. Gore nipumi
go kogonore niaa agu raba mulalo napea pare su
amaa piri onaa rayo raba mulalo pea.

3 Gore niaame Gote-na agaa mana pagoa
ratalima-daare niaame nipu waru epe-rupa adoa
niminaalima.

4 Goa pea pare aa medame gupa tea: Nemere
Gote ora waru ade tea. Goa tea pare nipumi Gote-
na agaa mana waru napago kuralia-daare go aa
nipuri yaa agaa ne aa ya-pulu ora epe agaare
nipuna robaa-para namea ia. 5 Goa pea pare
aa medame Gote-na agaa waru pagoa kuralia-
daare nipumi Gote madaa pedopua raaname
waru omea. Gore niaame Gote epe-rupa adola
pula pema yaalore gupa pula pema:

6Ni Gote raapu piruaayo tema-daare gore Yesu
Krais-me pamisade-rupare niaame page go-rupa
pamuamina.

Aa medame nipuna ame madaa pedo pu
raaname omalia-daare gore nipu epe paa-para
pora pamualia

7 Gore nina epe adami aanu neme go agaa
mananimimadaa talore go agaa pena kagaa agaa
mana-daa natoa. Dia, nimimi aba ripia Krais
raapu pirua go agaa mana pagesimide. 8 Goa
pea pare abia go agaa manare neme nimi-para
kagaa mana page lalo. Goa pea pare go agaana
re-re Krais-memakuaasa-rupa nimina kone-para
pagewarumakuaaeme. Goa puare go kagaa agaa
maname ribaa dia yaa-mama puare ora paa pi
yapi aba malapaaya.

9 Goa pea pare aa medame ni epe paa-para
pora pamualo tea pare nipumi nipuna ame-para
wae kone salia. Ora go piane aare nipu ribaane-
para pa piruaaya. 10 Goa pea pare aa medame

nipuna amenu madaa pedo pu raaname omoa
pamualiare go aare Gote-na epe paa-para pa-
muaaya. Goa pua nipu onaa medaloma-para
pupitagi nape kone nipuna robaa-para meda
naia. 11 Goa pea pare aa medame nipuna ame
madaa wae kone salia-daare nipu ora ribaane-
para pa pamuaaya. Nipu ribaane-para pora
pamea rabu ribaame nipuna ini maoyaaya-pulu
nipumi epe pora asapea.

12 Nimi nina nogo naakinuri Gote-me nimina
wae yaenu Krais-na bimi mea rubaasa. Goa pisa-
pulu neme go pepare nimi piri-para tua repaato.

13 Nimi nina aapanuri nimimi aba ripia
pirisade aa Yesu ademe. Goa pea-ga neme go
pepare nimimi pagaliminalo lalo.
Nimi nina ogege aanuri nimimi Satan aba

rabuaniaaeme-pulu neme go pepare nimi madaa
repaato.

14 Gore nimi nogo naakinu nimimi Aapana
kone waru ademe-pulu neme go agaare nimimi
pagaliminalo tua repaato.
Nimi nina aapanu nimimi aba ripia pirisade

aare ademe-pulu nimi go agaa pagaliminalo tua
repaato.
Nimi aa ogegeanuri puri waru imi-pulu Gote-

na agaare nimina robaa-para ia. Goa puare
nimimi Satan page aba rabuaniaaeme-pulu neme
go agaa nimi-para repaato.

Niaa go su amaa i yae madaa pedo pu raaname
naomamina

15Nimi go su amaa piri onaanuna kone-para go
su amaa i yaenu-para pedo pu raaname naoma-
lepape. Gore nimimi go su amaa yaenu madaa



1 Jon 2:16 vi 1 Jon 2:22

pedo pu raaname omalimiri nimina robaa-
parare aapa madaa pedo pu raaname omape
kone naia. 16 Gore go su amaa kone rayore
Aapame namea isa. Goa pea-ga robaa-para i
pupitagi nolalo kone-para onaanumi oyae adoa
epame omemede kone-para onaanumi su amaa i
pedo pape yae-para go rayore ora su amaa i kone
ya-pulu Aapame go kone-daa namea ia. 17 Gore
go su yaa lapo page onaanumi su amaa pulalo
pemeae page ora dia yalia. Goa pea pare onaa
rayome Gote-na kone mogealimi-daare nimu oro
yaalo kagaa piralimi.

Krais-na iaanuri aba epa opapasimi
18 Nina nogo naakinuya, abia su yaa lapo dia

talo pia-pulu di rudu yala. Abadere nimimi
Yesuna iaa epalia remaa aba pagesimide. Goa
pua abiare Yesuna iaanu rayo aba apo epamede-
pulu niaame su yaa lapo dia yape di rudu yala-
ga niminaamina. 19 Go iaanuri niaana ruru
ora napirisimi-pulu nimumi niaa gimiside. Gore
niaana ruru raapu pirita pisima yaalore niaa
aba nagimola pisimi. Goa pea pare niaana ruru
gimisimi-pulu go onaanu ora nimu niaana ruru
napimi.

20 Goa pea pare nimi rayo madaare Krais-
me Holi Spirit aba waru mea gisa-pulu nimi
rayomere go agaa waru niminaaeme. 21 Goa
pua nimimiri agaa napagola pisimi yaalore neme
go pepa natua repaata pisu. Pare nimimi ora
agaa waru pagesimi-pulu neme go pepa tua
repaasu. Goa pua niaame agaa tema rabu yaa
agaa natema-daa niminaaeme. 22 Gore yaa agaa

ne aare aapi ya? Go aamere Yesuri ora Gote-na
Mea Otae Aa Krais-daa dia tea-daare go aare nipu
yaa agaa ne aa yaade. Go aare nipumi aapa-para
Si lapo rata masaa rilaawa Krais-para ora iaa ma-
aulaaya. 23 Goa pua Si Yesu masaa rilaaya rabu
aapa page masaa rilaaya. Goa pea pare Si Yesu
madaa kone rulalia-daare Aapamadaa page kone
rulalia.

Holi Spirit-mi niaare ora agaa mogeaaya
24 Goa pea-ga nimimi epe agaa aba ripia

go pagesimide-rupare nimina robaa-para saapi-
ralepape. Goa palimiri aapa-para Si lapo raapu
oro yaalo epe-rupa piralimina. 25 Go madaare
Krais-me abade niaa oro yaalo kagaa pirape kone
gialua lo pogatu pirape agaa lagisa.

26 Gore neme go agaare nimi makiratalalo
peme aanuna peme-aenu madaa pepa tua
repaato. 27 Goa pea pare abade Krais-me nipuna
Holi Spirit-ri nimi waru mea gisa. Goa pua
nipuna Holi Spirit nimina robaa-para rulatabea
rabu pa aamedame nimi agaa mada namogealia.
Dia-ga Holi Spirit-mi nimi oyae rayore waru
mogeaaya. Goa pua go Holi Spirit-mi yaa agaa
nata-pulu ora agaamogeaaya. Goa pea-ga nimimi
Holi Spirit-na agaa kurua nipu raapu waru
piralepape.

28 Gore nina nogo naakinu nimi Krais raapu
waru piralepape. Goa palimiri orope nipu pe-
naame su amaa epalia di raburi niaana robaa-
para puri waru mapalaawa nipuna ini agaa
madaa yala napolamina. 29 Gore nimimi Krais
ora redepo ne aa piruaaya-daa niminaaeme. Goa

pua onaa rayore epe kone sua kogono peme rabu
Gote-na nogo naakinu pimi-daa niminaaema.

3
Abiare niaa Gote-na si wanenu pima

1 Gore Gote-me niaa onaanu-para pedo pu
raaname waru omea-ga adamina. Nipumi pe-
dopua raaname omape kone adaapu ia-pulu
nipumi niaa-parare nipuna si wanenu tea. Gore
goa tea-daare niaare Gote-na si wanenu pima.
Goa pea pare su amaa piri onaanumi Gote-daa
na-ademe. Goa pua nimumi niaa Gote-na si
wanenu pima page na-ademe. 2 Gore niaana
epe adami onaanuri abiare niaa Gote-na ruru
onaanu pima. Gupa pima pare oropere niaa
piralima-rupare abia penaame nawata. Goa pea
pare niaame aba gupa niminaaema: Orope Yesu
Krais penaame epape di rabu niaame nipu waru
adalima. Go rabu nipu-rupa epalima. 3 Goa pua
onaa rayome nipu epenalo kone rulaawa ado
pimiri nimuna pu robaa-para epe kone inaloa
surubeme. Goa puare nimuna epe-rupa pirape
konere Krais-mi ia-rupa imi.

4Onaa medalomame waea pua Gote-na rekena
agaa page rasitimi. Gore wae yae pape konena
re-re rekena agaa rasini kone madaa ia. 5 Gore
nimimi gupa niminaaeme: Krais abade su amaa
ipisare nipumi wae yaenu mea rubulalo ipisa.
Goa pisa pare abia page nipu madaa wae yaenu
meda naia. 6 Goa pea-ga onaa rayo Krais raapu
piruaemere go onaanumi pupitagi gimoa piru-
aeme. Goa pea pare onaa rayo pupitagi no

piruaemere nimumi abade Krais na-adoa nipu
naniminaaeme.

7 Gore nina nogo naakinu, aa medalomame
nimi makiralimi-ga waru adalepape. Dia-ga
epe kogono pi aare nipu ora redepo ne aa
pia. Goa pua nipumi Krais-na redepo ne kone
mogea nipumi pea. 8 Ora aba ripiare Satan-
me waea paa-mama pua abia page aa medame
waea peare nipu Seten-na ruru-para piruaaya.
Gore Gote-na Si su amaa ipisare nipumi Satan-
na kogono madia yatalo ipisa. 9 Gore aa meda
Gote-na si pirua Gote-na kone mua piruali-daare
nipumi kone wae rayo gimoa epe-rupa piru-
aaya. Goa pua Gote go aa nipuna aapa pia-
pulu waea mada napu piralia. 10 Gore ni-
aame aapi ora Gote-na si yapae lo aapi Satan-
na rurunu yapae lo adolalo palima-daare niaame
gupa adamina: Onaa rayome epe kone nasua
epe kogono napalimi-daare gore Gote-na ruru
napiruaeme. Go page onaamedame nimuna ame
madaa pedo pu raaname naomalimi-daare nimu
page Gote-na nogo naakinu-rupa napiruaeme.

Niaana ame baaninu pedo pu raaname omam-
ina

11 Gore ora aba ripia nimimi agaa gupa pa-
gesimide: Niaame niaana ame baani yagonu
pedo pu raaname omamina. 12 Niaamere Kein-
me pisa yadea napamina. Gore nipuri Satan-na
ruru pirisa-pulu nipuna ame tu maomasa. Gore
nipuna amere akeane tu maomasa ya? Go aa
nipuna kogonore o sa pare nipuna amena kone
ora epesa-daa nipumi ame udipa kone sua tu
maomasa.

13 Gore ame baaninu-ya, iaa onaanumi nimi
madaa ratu yawo piruaeme. Goa pea pare
nimimi go kone madaa napogolasatepape.
14 Niaame niaana amenu madaa pedo pu
raaname omemare abana omape kone gimoa
Gote-na kagaa kone mua nipu raapu pima-
daa niminaaema. Gore aa meda nipumi pedo
pu raana omape kone nasalia-daare nipu wae
omape kone pa saapia. 15 Onaanumi nimuna
ame baaninu-para ratu yawape kone salimi-
daare ame baaninu tu maomape kone imi. Goa
pua onaa tu maomaaya aare gore nipu oro yaalo
pirape kone na-agaa naniminaaya. 16 Yesumiri
niaa madaa epa omesa-pulu abiare niaame pedo
pu raana omape kone mada niminaaema. Goa
pea-ga niaame page niaana ame baaninu madaa
pedo pu raaname omalima-daare nimu madaa
omamina. 17 Goa pea pare aa medame amope
pirua nipumi aa meda oyae nasaapirina adalia.
Adalia pare nipuna pu robaa-para raba meape
kone nasalia-daare go aare nipuna robaa-para
Gote madaa pedo pu raaname naomea. 18 Gore
nina naaki nogonu niaana ame baaninu-para
pedo pu raaname omemare pa kone agaame agu
raana naomamina. Dia-ga niaame nimu-para
pedo pu odome waru omoa nimu-para ora epea
pamina.

Kone waru rulae onaanumiri Gote-na ini agaa
madaa paalame naomeme

19 Gore Gote-na agaa pagoa nipuna pora ku-
rua ratema-daare niaame ake lamina ya? Gore
niaana robaa-para ora redepo tea rabu Gote-na

ini agaana puri paloa mada rekamina. 20 Goa
pua niaana robaa-para i koneme niaa kedaa
geare niaame gupa niminaaema: Gote nipumi
oyae rayo ado kiritea-pulu nipumi robaa-para
kone adokaru mealia. 21 Goa pea-ga nina epe
adami aanu niaana pu robaa-para i koneme niaa
kedaa nagialia-daare niaame Gote-na ini agaa
madaa robaa-para puri mapalaawa epe-rupa pi-
ramina. 22 Niaame Gote-na agaa mana pagoa
nipu pedo pinalo kogono pema-pulu nipu-para
beten lamina. Goa pua agaa mealima yae nipumi
ora gialia. 23 Goa pua nipumi agaa mana gupa
laguaaya: Nimimi nina Si Yesu Krais-na bi madaa
kone rulaawa ame baaninu-para onaa radonu-
para page pedo pu raaname omalepape ta. Go
agaa manare Krais-me niaa rayo padane-rupa
lagisa. 24 Goa pua onaa rayome Gote-na agaa
mana pagoa mogealimi-daare nimu Gote raapu
piruaeme. Goa puare Gote nimu raapu page piru-
aaya. Go page Gote-me niaa Holi Spirit guaaya-
pulu niaame Gote niaa raapu pia-daa madaa
niminaaema.

4
Gote-na Holi Spirit-para wae remo Satan lapo

1 Gore nina epe adami onaanu-ya Gote madaa
makirae agaa ne aa adaapu go su amaa epa pimi.
Goa pea-ga aa rayome nina robaa-para Holi Spirit
pia temere go agaa madaa kone narulaatepape.
Pare nimimi nimuna robaa-para Holi Spirit pia
palo adolalore nimuna agaa pagoa go agaana re
waru adalepape. Goa pua Gote-me nimu Holi

Spirit kasa palo nakasa palo adamina. 2 Gore
ora Gote-na Holi Spirit-mi go agaa laketa pea
yaalore gupa adalimina: Aa rayome Yesu Krais
su amaa madisa rabu aa nona piane ausa teme-
daare go aanuri nimuna robaa-para Gote-na Holi
Spirit pia. 3 Goa pea pare aa rayome Yesu su
amaa aa nona piane pirisalo nateme-daare go
aanu nimuna robaa-para Holi Spirit napia. Yesu
madaa makirae agaa teme-pulu nimuna robaa-
parare wae remo Satan pia. Gore abade go
piane aa epalialo remaa pagesimidere abiare go
su amaa aba epa pia.

4 Gore nina naaki nogonu nimiri Gote-na si
wanenu pirua makirae aanuna agaa napageme.
Gore nimina robaa-para pia Holi Spirit-na purimi
apo rarane piri onaanuna remonu aba rabua-
niaaya. 5 Go onaanuri abana su amaa i yaenu
madaa agaa teme. Gore go su amaa piri on-
aanumi page rarane piri onaanumi page nimuna
agaa waru pageme. 6 Goa peme pare niaa Gote-
na ruru piruaema. Gore onaa rayome Gote
makuaaeme rabu nimumi niaana agaa mada
pageme. Goa pea pare onaa rayome Gote
na-makuaaeme rabu nimumi niaana agaa na-
pageme. goa pua niaame onaanuna kone ado
rumaatalore nimumi niaana agaa pageme palo
dia yapalo adamina. Goa pua niaame Holi Spirit-
na ora agaa-para wae remo Satan-na yaa agaa-
para go lapo madaa adoa waru rumaamina.

Aa medame Gote raana omaliare pa onaa page
raana omalia

7 Gore nina adami onaanu niaame ame baan-
inu pedo pu raana omamina. Go konere Gote-me

guaaya. Goa pua onaa medame go kone salimi-
daare nipu Gote-na si wane pirua Gote waru
adea. 8 Gote nipu ora pedo pu raana omape
konena re ya-pulu onaa rayome onaanu madaa
pedo pu raaname naomalimi-daare go onaa Gote-
na ruru napiralimi. 9 Gore Gote nipuna naaki
ora padane-ma pirisa pare nipumi go naaki go
su amaa mea rapaasa. Goa pua niaame nipu
madaa kone rulaawaoro yaalo kagaa pirape kone
mulalo pema. Gore Gote-me goa pisa-pulu Gote-
me niaa nipuna pedo pu raana omape kone mea
waasa. 10 Gore pedo pu raana omape konena
re-re niaame Gote madaa pedo pu raaname aba
naomesima. Ora dia, Gote-me niaa madaa aba
pedo pu raana omoa nipuna Si go su amaa mea
rapaasare niaana wae yaenu mea rubenalo pisa.
Go konere ora pedo pu raana omape konena re
yaade.

11 Gore adami onaanu Gote-me go kone niaa
gisa-ga niaame page niaana ame baaninu madaa
go kone waru samina. 12 Gore abade go su amaa
piri aa medame nipuna inimi Gote-na ini agaa
na-adesa. Dia, pare niaame niaana ame baaninu-
para pedo pu raaname omalima-daare Gote niaa
raapu pirua nipuna pedo pu raana omape konere
niaana robaa-para waru rulatabea.

13 Nipumi abade nipuna Holi Spirit niaa gisa.
Goa pisa-pulu gupa niminaaema: Niaare nipu
raapu padane-para pima. Goa pua nipu page
niaana robaa-para pia. 14 Gore Aapame nipuna
Si Yesu mea rapasare gore niaa su amaa onaa
rayo raba minalo ipisa. Gore niaame go kone aba
pago adema-pulu go remaa temade. 15Gore onaa

rayome Yesuri ora Gote-na Si teme-daare nimuri
Gote raapu padane-para pirina Gote page go
onaanuna robaa-para pia. 16 Goa puare Gote-me
niaamadaa pedo pu raaname omea-ga niaame go
madaa kone rulamina. Goa pua onaanumi Gote
madaa raana omoa nipu raapu piralimi-daare
Gote-me nimu raapu page piruaaya. 17Gore Gote-
na pedo pu raana omape koneme niaa waru
aurubea-pulu niaa go su amaa piruare Yesu-
rupa piralima. Goa pea-pulu adaa koso lape
di raburi niaame paalame naomalima. 18 Onaa
rayome pedo pu raaname omalima-daare wae
yotomadaa paalame naomamina. Dia-ga go yago
raana ome kone rulataboa-pulu go konemere
paalame omape kone rasu rubalia. Goa pua onaa
rayome wae yae madaa wae yoto mealua kone
salimi-daare nimumi paalame omeme. Goa pea
pare onaa rayome paala omalimi-daare nimuna
robaa-parare pedo pu raana omape kone naru-
latabea.

19 Gote-me niaa madaa pedo pu raaname
omesa-pulu niaame go kone mada abutema.
20 Goa pea pare aa medame lalo: Neme Gote
madaa pedo pu raaname ome. Nipumi gupa
tea pare nipuna ame madaa ratu yawape kone
suaaya. Gore go aa nipure yaa agaa ne aa pia.
Gore go aare nipuna su amaa piri ame adoa
nipu mada pedo pu raaname naomea. Goa pea
rabu go aamere Gote na-adea-pulu nipumi Gote
madaa pedo pu raana omape pora mada na-
adalia. 21 Go madaare Krais-me niaa agaa mana
gupa lagisa: Aa medame Gote madaa pedo pu
raaname omalia-daare nipuna ame madaa page



1 Jon 5:1 xv 1 Jon 5:6

go kone salia.

5
Kone rulae onaanumiri go su amaa ia yae rayo

rabuaniaaeme
1 Onaa rayome Yesuri ora Krais Mesaia pirua

go su amaa ipisa-daa kone rulalimiri nimu Gote-
na si wanenu pimi. Goa pua onaa rayome
nimuna aapamadaa pedo pu raaname omalimiri
gore nipuna si wanenu-para page go kone salimi.
2 Go page niaame Gote madaa pedo pu raaname
omoa nipuna agaa mana waru pagalima-daare
gore niaame Gote-na si wanenu-para page pedo
pu raaname omamina. 3 Gore niaame Gote-na
agaa mana waru pago ratalima-daare niaame
Gote madaa pedo pu raaname omape kone mea
waatema. Gore nipuna agaa mana kalai pua na-
pagape ya-pulu niaame waru pagamina. 4 Gore
Gote-na agaa mana kedaa napea-pulu Gote-na si
wane rayome su amaa piri onaanuna wae kone
mada rabuaniaaeme. Niaame kone rulaema rabu
go koneme go su amaa wae kone rayo mea
rabuaniaaya.

5Gore onaa rayome go su amaa konenu rabua-
niaatalo palimi-daare nimumi Yesu ora Gote-na
Si pia kone rulamina. Goa pua nimumi su amaa
piri onaanuna wae kone mada rabuaniaalimi.

Got-me nipuna Si madaa agaa epe-rupa
laguaaya

6 Yesu Krais-re nipu su amaa ipisa. Nipu ip-
isa rabu nipuna baptais-para nipuna yaapi-para
koyatalo ipisa. Go rabu nipumi ipa agu raapo

namea ipisa. Dia, yapare nipumi ipa mea ipisa
rabu nipumi nipuna yaapi page mea ipisa. Holi
Spirit-ri ora agaana re ya-pulu Holi Spirit-mi go
agaa niaa laguaaya. 7 Goa pea-ga niaa ipa repo
yaeme agaa lageme. 8 Go yae repo gupa: Holi
Spirit-para ipa-para nipuna yapi-para go repome
nipu madaa niaa-para agaa mea lageme-pulu ora
padane agaa teme.

9 Gore adasae aanumi temede agaare niaame
go agaa madaa kone rulaema. Goa pea pare
Gote-me nipuna agaa laguaaya rabu ora puri
paloa aanuna agaa rabuaniaaya. Gupa lagiape
agaare aba Gote-me nipuna Si Yesu madaa agaa
laguaaya. 10Onaa rayome Gote-na Si madaa kone
rulaemere nimumi Gote-me lakene agaa robaa-
para mea suaeme. Goa pea pare ona rayome
Gote madaa kone narulalimiri nimumi Gote-na
si madaa lakene agaa madaa kone narulaeme.
Goa pua nimumi Gote-re yaa agaa ne aa-rupa
mapiraaeme. 11 Gore ora agaa Gote-me niaa
laguaayare gupa pagamina: Gote-me abade niaa
oro yaalo pirape kone gisa. Gupa pisa-ga oro
yaalo kagaa pirape konena re-re niaa nipuna Si
Yesu raapu pirua muaema. 12Onaa rayome Gote-
na Si madaa kone rulaawa pogatua pitimi-daare
nimumi go oro yaalo kagaa pirape konemuaeme.
Goa pea pare onaa rayome Gote-na Si madaa
kone narulaawa nipu raapu napiruaemere nimu
oro yaalo nipu raapu napiralimi.

Niaame oro yaalo epe-rupa pirape kone nimi-
naamina

13Neme go pepa nimimi adaliminalo repaatore
nimimi oro yaalo Gote raapu pirua niminaami-
nalo repaato. Nimimi Gote-na Si Yesuna bimadaa
kone rulaeme-pulu oro yaalo kagaa pirapena re
adaliminalo repaato. 14 Gore niaame Gote-na
kone mua nipu-para oyae meda agaa mulalo
pema. Go raburi nipumi niaana beten pagoa
adalia? Gore nipuna kone muaema rabu ni-
aame Gote-na ini agaa madaa puri paloa rekam-
ina. 15 Gore niaame nipu-para beten tema rabu
nipumi pagalia. Gore niaame beten loa niaame
nipu-para niaa oyae meda ginalo agaa mealima
rabu go yae page gialia-daa niminaaema.

16 Gore nimimi aa meda waea meda palaina
adalimi-daare Gote-me go aa oro yaalo kagaa
pirape kone kana beten tapape. Gore ame baan-
inu pupitagi neme rabu nimimi Gote-me mea
rubenalo beten tapape. Goa pea pare beten
talore Gote-me go wae yaenu mada mea rubape
yalia-daare go madaa beten tapape lalo. Goa
pea pare waea medare Gote-me mada namea
rubape yalia-daare go madaa Gote yaaloa beten
natapape. 17Gore pupitagi nape kone rayore ora
wae yae yapare wae yae medalomare Gote-me
mada raakepe rubalia.

18Niaame gupa adema: Gore onaa rayore Gote-
na si wanenu pimiri nimumi waea pape kone
naimi. Dia-ga Gote-me nipuna si waenu surubea
rabu wae Satan-me nimu madaa namabebolalia.
19Niaare Gote-na si wane pima kone aba niaame
niminaaema. Go page Satan-re go su amaa piri
onaa rayo surubea-daa niaame niminaaema.

20 Gore Gote-na Siri niaa kagaa mapiraape

kone gula ipisa-daa niminaaema. Goa pisa-pulu
niaame ora Gote padane pia-daa kone waru ru-
laema. Niaare ora Gote padane raapu pima. Goa
pua nipuna Si Yesu Krais raapu page piruaema.
Gore nipu ora Gote ya-pulu oro yaalo epe-rupa
mapiraape konena re piruaaya.

21 Gore nina nogo naakinu nimiri go su amaa
makirae gote ora gimalepape.

